
Падатковы квіт маёнтка Чарэя 
1602 г. як крыніца 
па сацыяльна-эканамічнай гісторыі 
Паўночна-Усходняй Беларусі

Уладзімір ПАДАЛІНСКІ

Яшчэ ў 1901 г. вядомы беларускі гісторык і крыніцазнаўца, на той 
момант архіварыус Віцебскага цэнтральнага архіва старажытных акта-
вых кніг, Дзмітрый Іванавіч Даўгяла1 надрукаваў артыкул, прысвечаны 
гісторыі Чарэйскага манастыра. У якасці аднаго з дадаткаў да артыку-
ла ён змясціў квітанцыю (квіт) аб выплаце падаткаў з маёнтка Чарэя ў 
1602 г.2 На жаль, гэты даволі змястоўны дакумент3 не быў выкарыста-
ны ў падставовых навуковых працах па эканамічнай гісторыі Беларусі 
перыяду ранняга Новага часу4. У нашым артыкуле мы ставім за мэту 
на прыкладзе падатковай квітанцыі 1602 г. выявіць характэрныя ры-
сы і тэндэнцыі эканамічнага і сацыяльнага развіцця зямель Паўночна- 
Усходняй Беларусі на мяжы XVI—XVII стст.

Ва ўмовах вайны са Швецыяй за Інфлянты кароль польскі і вялікі 
князь літоўскі Жыгімонт Ваза склікаў вальны сойм Рэчы Паспалітай, 
які працаваў у Варшаве з 30 студзеня па 13 сакавіка 1601 г.5 На фінан-
савае забеспячэнне баявых дзеянняў супраць Шведскага Каралеўст-
ва сойм ухваліў ланавы, шосавы і чопавы падаткі, а таксама пагалоў-
ны пабор з яўрэйскага насельніцтва. Тэрмін збору ланавага і чопава-
га падаткаў вызначаўся з 23 красавіка па 24 чэрвеня 1602 г. Акрамя 
таго, у ВКЛ яшчэ быў працягнуты збор т. зв. новападвышанага мы-
та6. Ланавы падатак ухваляўся па стаўцы адзін злоты польскі з вало-
кі ці сялянскай "службы". Пры гэтым у падатковым універсале асоб-
на агаворвалася, што на тых землях Княства і Украіны (Валынь і Кіеў- 
шчына), дзе няма "памераных валок", "служба" будзе лічыцца склад-
зенай з двух сялянскіх "дымоў"7. На 14 сакавіка 1602 г. Жыгімонт Ваза 
сабраў у Вільні Галоўны з’езд ВКЛ, які зацвердзіў выданне ў ВКЛ ла-
навага і чопавага падаткаў8. Таксама на вальным сойме 1601 г. былі 
вызначаныя зборшчыкі падаткаў — паборцы — у паветах і ваяводст-
вах ВКЛ9. Паборцам у Аршанскім павеце Віцебскага ваяводства, дзе 
і знаходзілася Чарэя, стаў князь Іван Барысавіч Лукомскі. Заўважым, 
што ён ужо як мінімум двойчы (у 1590 і 1595 гг.) выконваў функцыі па-
вятовага зборшчыка падаткаў10.

Нарадзіўся ў 1978 г. 
у Шчучыне (Гродзенская 
вобласць). У 2000 г. закончыў 
гістарычны факультэт 
Беларускага дзяржаўнага 
ўніверсітэта, у 2003 г. — 
аспірантуру Інстытута гісторыі 
НАН Беларусі. У 2004 г. 
абараніў кандыдацкую 
дысертацыю "Прадстаўніцтва 
і палітычная пазіцыя 

манаграфіі "Прадстаўніцтва 
Вялікага Княства Літоўскага 

Вывучэнне традыцый гаспадарчай дзейнасці, 
развіцця прадукцыйных сіл і вытворчых адносін 
дае магчымасць даследаваць разнастайныя 
аспекты не толькі эканамічнага, але таксама 
сацыяльнага і палітычнага жыцця. Разам 
з тым абагульненні на рэгіянальным або 
агульнадзяржаўным узроўні немагчымыя 
без падрабязных лакальна-гістарычных 
даследаванняў. Ва ўмовах адносна абмежаванай 
базы крыніц па гісторыі сацыяльна-эканамічных 
працэсаў ва ўсходніх землях Вялікага Княства 
Літоўскага ў XVI — першай палове XVII ст. кожны 
дакумент мае вялікае навуковае значэнне.

Чарэя, якая знаходзілася на паўночным заха- 
дзе Аршанскага павета, недалёка ад мяжы з Полац-
кім ваяводствам, з’яўлялася спадчынным уладаннем 
роду Сапегаў. У выніку падзелу ўладанняў паміж бра-
тамі Рыгорам, Львом і Андрэем Сапегамі ў 1591 г. яна 
перайшла ва ўласнасць канцлера ВКЛ Льва Іванавіча 
Сапегі11. Чарэйскі ўраднік Л.Сапегі Крыштаф Свідла12 
25 мая 1602 г. у Оршы перадаў князю І.Лукомскаму 
грошы, сабраныя з "волостей, з сел, з бояр, з подда-
ных и з местечка до того имения приналежачого", за 
што і атрымаў адпаведны квіт. У сваю чаргу, К.Свідла 
копію гэтага квіта выдаў ігумену Чарэйскага і архі-
мандрыту Ануфрыеўскага манастыроў айцу Ісае. Ме-
навіта гэты "квит поборовы стары" ў снежні 1750 г. 
быў запісаны ў кнігі гродскага суда Полацкага вая-
водства па просьбе Цыпрыяна Явароўскага, старша-
га базыльянскага Чарэйскага манастыра, дзякуючы 
чаму захаваўся і быў у пачатку XX ст. надрукаваны13.

На пачатак XVII ст. маёнтак Чарэя складаўся з 
уласна Чарэйскай воласці (уладання), валасцей Ху-
дава і Карэвічы, манастыра Святой Троіцы, а таксама 
мястэчка Красны Стаў (у дакуменце — Красны Стан). 
Большая частка выплат прыходзілася на Чарэйскую 
воласць — 45 злотых (28,5%; гл. табліцу 1). Крыху ме-
ней, 44 злотыя (27,8%), былі сабраныя з Худаўскай 
воласці. У сваю чаргу, Карэвіцкая воласць заплаціла 
15 злотых (9,5%; гл. табліцу 2). З мястэчка выбралі 
37 злотых і 16 грошаў (23,7%; гл. табліцу 3), а з ма-
настыра — 9 злотых польскіх (5,7%). Нарэшце, ра- 
зам з усіх трох валасцей і мястэчка былі падлічаныя 
падаткі з 15 наймітаў (па стаўцы 15 грошаў з чалаве-

ка14), якія склалі 7 злотых і 15 грошаў (4,8%). Усяго з 
уладання было выплачана 158 злотых і 1 грош поль-
скі (гл. табліцу 4). Да таго ж трэба падкрэсліць, што з 
некаторых "селъ и прыселков ново обсажоных", якія 
належалі да маёнтка Чарэя і якім "еще слобода вод-
лугъ универсалу не вышла", падаткі не збіраліся. Па-
водле падатковага ўніверсала вальнага сойма 1601 г.  
слабада (часовае вызваленне ад выплаты падаткаў) 
для "новазаснаваных" вёсак і мястэчак давалася тэр-
мінам да чатырох гадоў15.

Асноўную колькасць насельніцтва воласці Чарэя 
складалі падданыя сяляне. На жаль, змест квіта не 
дае магчымасці прасачыць ступень асабістай залеж-
насці гэтых сялян, як і характар іх галоўных павін-
насцяў. Тройчы згаданае ў дакуменце вызначэнне 
"отчызные" адносілася, на нашу думку, не да сялян-
ства, а да тых частак уладання, якія былі атрыманы 
Л.Сапегам у спадчыну ад бацькоў16. Такім чынам, у 
воласці налічвалася 66 "дымоў" падданых, якія вы-
плацілі ланавы падатак па стаўцы 15 грошай поль-
скіх з кожнага "дыма". Пражывалі ў маёнтку і 30 мала-
зямельных агароднікаў (безумоўна, улічваліся толь-
кі дарослыя мужчыны, гаспадары сям’і). Кожны з іх 
выплачваў падатак у памеры 6 грошаў польскіх17. 
Акрамя таго, у Чарэйскай воласці пражывалі шэсць 
сем’яў баяраў — асобнай катэгорыі ваенна-служы-
лых людзей, якія займалі пераходную ступень у са-
цыяльна-эканамічных адносінах паміж шляхтай і ся-
лянствам18. Соймавай ухвалай 1601 г. вызначалася, 
што баяры павінны плаціць ланавае па адным зло-
тым польскім з валокі19.

Табліца 1
Чарэйская воласць

№
Катэгорыя 

насельніцтва
Колькасць  

(гаспадары або "дымы")
Сума падатку  

(польскія злотыя)
1. Агароднікі 30 6
2. Баяры 6 6
3. Падданыя 66 33

Усяго 102 45
Табліца 2

Карэвіцкая воласць

№ Катэгорыя насельніцтва
Колькасць  

(гаспадары або "дымы")
Сума падатку  

(польскія злотыя)
1. Агароднікі 5 1
2. Баяры 2 2

3. Падданыя 24 12

Усяго 31 15

Табліца 3
Мястэчка Красны Стаў

№ Адзінка падаткаабкладання Колькасць Сума падатку (польскія злотыя)
1. Рынкавыя пляцы 6 1 злоты 6 грошаў
2. Вулічныя пляцы 40 5 злотых 10 грошаў
3. Гарадскія валокі 30 30
4. Млын (двухколавы) 1 1

Усяго 77 37 злотых 16 грошаў

Падобная структура насельніцтва была і ў Карэ-
віцкай воласці. Тут налічвалася 24 сялянскія "дымы", 
пяць агароднікаў, а таксама дзве баярскія сям’і. А вось 
у Худаўскай воласці жылі выключна сяляне-падда-
ныя. Аднак было іх тут даволі шмат. Ва ўладанні Ху-
дава налічвалася 88 сялянскіх "дымоў", з якіх, як ужо 
адзначалася, было выбрана 44 злотыя.

Асобна ў квіце І.Лукомскага былі падлічаны па-
датковыя паступленні з уніяцкага манастыра Святой 
Троіцы20. Так, яму належала 16 сялянскіх "дымоў", з 
якіх было выплачана 8 злотых ланавага падатку. Так-
сама пры манастыры пражывала пяць агароднікаў, 
выплаты з якіх склалі 1 злоты польскі.

Нарэшце, да маёнтка Чарэя належала мястэчка 
Красны Стаў21. З улікам нормаў сабраных падаткаў 
яно адносілася да катэгорыі малых, непрывілеяваных 
мястэчак. Так, у ім мелася шэсць рынкавых пляцаў, з 
якіх збіралася шосавае па стаўцы 6 грошаў польскіх з 
кожнага пляца, і 40 вулічных пляцаў, для якіх стаўка 
падатку вызначалася ў 4 грошы з пляца22. Мястэчку 
таксама належалі 30 валок зямлі. Прыняты на валь-
ным сойме Рэчы Паспалітай 1601 г. падатковы ўні-
версал вызначаў, што з кожнай такой валокі павінна 
быць выплачана па 1 злотым польскім23. Нарэшце, у 
Красным Ставе знаходзіўся двухколавы млын, з яко-
га ўзялі 1 злоты: "з млына од двух колъ по злотому 
польскому"24. Дарэчы, у квіце адзначалася, што крас-
настаўскія мяшчане павінны выплочваць падаткі, бо 
ім "вжо водлуг универсалу слобода вышла"25. Мярку-
ем, што вызваленне мясцовых мяшчан ад павіннасцяў 
было звязана менавіта з заснаваннем гэтага мястэч-
ка, а не, напрыклад, яго знішчэннем26. Паколькі па-
водле ўніверсала 1601 г. слабада давалася да чаты-
рох гадоў, то можна прыкладна вызначыць і час зас-
навання мястэчка Красны Стаў — каля 1597—1598 гг.

Такім чынам, асноўнай адзінкай падаткаабкладан-
ня ў Чарэйскім маёнтку былі "дымы" падданых сялян. 
Усяго тут налічвалася 194 "дымы", на долю якіх пры-
ходзілася 61,4% выплачаных грошай27. Пры гэтым на-
гадаем, што ў маёнтку існавала яшчэ пэўная колькасць  
сялянскіх сем’яў, якія пражывалі ў нядаўна заснаваных 
сёлах і былі вызваленыя ад падаткаў. Астатнія катэго-
рыі сялян складалі выразную меншасць. На долю ага-
роднікаў прыходзілася 5,1% выплачаных грошай, а на 
долю наймітаў — 4,7%. Такая асаблівая катэгорыя мяс-
цовага насельніцтва, як баяры, плацілі 5,1% падатко-

вых грошай ад усяго маёнтка Чарэя. У сваю чаргу, у 
мястэчку Красны Стаў налічвалася 46 мяшчанскіх пля-
цаў, з якіх было сабрана 4,1% (6 злотых 16 грошаў) ад 
агульнай сумы выплачаных падаткаў.

Атрыманыя дадзеныя дазваляюць прыкладна 
вызначыць колькасць насельніцтва маёнтка Чарэя. 
Тут налічвалася як мінімум 303 сялянскія і мяшчан-
скія гаспадаркі, без уліку тых "дымоў", якія часова 
былі вызваленыя ад выплаты падаткаў. Для падліку 
колькасці мясцовага насельніцтва выкарыстаем ме-
тодыку, якую ўжываў айчынны гісторык З.Капыскі. 
Ён прапаноўваў умоўна лічыць у кожнай сям’і па пяць 
чалавек, а ў кожнай гаспадарцы — па адной сям’і28. 
Такім чынам, у пачатку XVII ст. у Чарэйскім маёнтку 
пражывала больш за 1500 чалавек. У складзе гэтых  
303 гаспадарак налічвалася 46 мяшчанскіх пляцаў. 
Адпаведна, у мястэчку Красны Стаў на 1602 г. магло 
пражываць каля 230 чалавек.

У сацыяльным плане большасць насельніцтва 
Чарэйскага маёнтка з’яўляліся падданымі сялянамі, 
якіх было прыкладна 64% ад агульнай улічанай коль-
касці (зразумела, гаворка ідзе аб гаспадарах сем’яў). 
Каля 15,2% мясцовага насельніцтва складалі мяш-
чанскія сем’і, 13,2% — агароднікі. На долю наймітаў 
прыходзілася 5%. І толькі 2,6% насельніцтва складалі 
баяры. Заўважым, што ў сярэдзіне XVI ст. у суседнім 
Полацкім ваяводстве панцырныя і путныя баяры ды 
слугі складалі 12,3% усіх сялян, а агароднікі — 5,3%29. 
Падаецца, што падатковы квіт 1602 г. адлюстроўваў 
агульную тэндэнцыю да скарачэння на землях Паў-
ночна-Усходняй Беларусі такой сацыяльнай групы, як 
баяры. Таксама можна зрабіць выснову аб этнічнай 
аднароднасці мясцовага насельніцтва, паколькі ў кві-
це не было адзначана ніводнай этнічнай меншасці, з 
якіх соймам 1601 г. прадугледжваўся збор асобных 
падаткаў (татары, яўрэі, галандцы і інш.).

Варта параўнаць аб’ём выплачаных падаткаў з 
маёнтка Чарэя ў 1602 г. з тымі сродкамі, якія збіралі-
ся з усяго Аршанскага павета ў апошняй трэці XVI —  
першай трэці XVII ст. Так, агульная сума выплачаных 
падаткаў з Аршанскага павета за 1578 і 1579 гг. скла-
ла 12 899 злотых польскіх30, г. зн. у сярэднім за год — 
6449,5 злотага. Адпаведна, сабраныя ў 1602 г. 158 зло-
тых і 1 грош склалі б 2,5% ад усіх выбраных грошай 
за год. Ланавы падатак па стаўцы 1/2 злотага з вало-
кі, ухвалены на вальным сойме 1591 г., у Аршанскім 

Табліца 4
Маёнтак Чарэя

№ Катэгорыя насельніцтва
Колькасць  

(гаспадары, пляцы, "дымы")
Сума падатку  

(польскія злотыя)
1. Агароднікі 40 8
2. Баяры 8 8
3. Мяшчане 46 37 злотых 16 грошаў*
4. Найміты 15 7 злотых 15 грошаў
5. Падданыя 194 97

Усяго 303 158 злотых 1 грош

* Улічаны таксама падаткі з гарадскіх валок і млына.

павеце быў сабраны ў памеры 4351 злотага, а лана-
вае, зацверджанае соймам 1624 г. па стаўцы 1 зло-
ты з валокі, — у памеры 9123 злотых польскіх31. У гэ-
тым выпадку доля выбраных з Чарэі грошай складала 
б, адпаведна, 1,7% і 1,8% ад агульнай павятовай су-
мы. Такім чынам, з маёнтка Чарэя на мяжы XVI—XVII 
стст. выплочвалася каля 2% ад усіх падатковых гро-
шай Аршанскага павета, што выразна сведчыць аб да-
волі значным яго эканамічным патэнцыяле ў лакаль-
ным маштабе. Нарэшце адзначым, што аб’ём ланава-
га падатку за 1602 г., сабранага ва ўсім Вялікім Кня-
стве Літоўскім, раўняўся 114 643 злотым польскім32, г. 
зн. што доля падаткаў з маёнтка Чарэя склала 0,14% 
ад агульнай сумы па ВКЛ.

Разглядаемы квіт выразна сведчыць, што яшчэ да 
пачатку XVII ст. у Чарэйскім маёнтку Л.Сапегі не была 
праведзена валочная памера33. Галоўнай адзінкай па-
даткаабкладання заставаўся сялянскі "дым": асноўная 
частка падаткаў выплачвалася менавіта з "дымоў", а 
не з валок. Падкрэслім, што ў дакуменце не былі асоб-
на пазначаныя падаткі з рамеснікаў або купцоў. Мяс-
цовае насельніцтва не плаціла чопавае, якое збірала-
ся з вырабу і продажу моцных алкагольных напояў, 
а таксама падаткаў з лясной ці іншай прамысловай 
гаспадаркі. Гэта дазваляе меркаваць аб выключнай 
арыентацыі маёнтка Чарэя на сельскагаспадарчую 
вытворчасць. Відаць, галоўным яго таварам было 
збожжа. Падатковы квіт 1602 г. ускосна пацвярджае 
думку беларускага даследчыка М.Спірыдонава, што 
і ранейшыя формы эксплуатацыі сялянства, без хут-
кага пераходу на фальварачна-паншчынную сістэму, 
дазвалялі землеўладальнікам беларускага Падзвін-
ня атрымліваць вялікія даходы ад продажу збожжа ва 
ўмовах спрыяльнай знешнегандлёвай кан’юнктуры34. 
Увогуле, маёнтак Чарэя меў вельмі выгоднае геагра-
фічнае становішча. Побач з ім працякала рака Усвей-
ка, праз якую можна было выйсці ў р. Ула — левы пры-
ток Заходняй Дзвіны. А мястэчка Красны Стаў было 
заснаванае на рацэ Бобр, левым прытоку Бярэзіны, 
што, у сваю чаргу, адкрывала шлях таксама і ў ба-
сейн Дняпра. Прынамсі, дадзеныя мытнай каморы ў 
Полацку 1616 г. сведчаць пра актыўны ўдзел чарэй-
скіх купцоў у гандлі з Рыгай35.

Матэрыялы квіта адлюстроўваюць працэсы ўну-
транай каланізацыі зямель, што належалі да Чарэй-
скага маёнтка. Так, быў заснаваны шэраг "селъ и пры-
селковъ ново обсажоных, до того имения Черейско-
го належачых", жыхары якіх часова вызваляліся ад 
выплаты падаткаў. Да таго ж Л.Сапега заснаваў тут 
мястэчка Красны Стаў, якое, хутчэй за ўсё, павінна 
было стаць цэнтрам лакальнага рынку сельскагаспа-
дарчай прадукцыі36. Мясцовым мяшчанам таксама бы-
ла нададзеная "слобода". Па сабраных у 1602 г. па-
датках відавочна, што нават такое "малое" мястэчка 
з невялікай колькасцю насельніцтва давала свайму 
ўладальніку даволі значны даход (гл. табліцу 4). Заўва-
жым, што падобная дзейнасць, скіраваная на ўнутра-
ную каланізацыю і актывізацыю эканамічных працэсаў 

ва ўсходніх землях ВКЛ, адносна шырока праводзіла-
ся мясцовай шляхтай. Напрыклад, у 1592 г. крычаўскі 
староста князь Багдан Іванавіч Саламярэцкі "слобо-
ды осадил — село Махова и Сутоки", а недзе ў 1597 
ці 1598 г. ён у гонар свайго сына Багдана "на власном 
кгрунте своем Панковском и Новоселском, на речце, 
прозываемой Дашковце, на лесе-пущи Сыром Коре-
ни, закликавши и давши слободы албо волности лю-
дем прихожим на год петнадцать седети, волно мед 
сытити, пива варити, горелку курити, заложити рачил 
именем своим место Богданово"37. У 1560-я гг. актыў-
ную дзейнасць па ажыўленні мясцовага эканамічна-
га жыцця праводзіў дзісенскі староста Баркулаб Іва-
навіч Корсак, які, "закликавши на волю и давши сло-
боды год дванадцать людем прихожим", у 1564 г. за-
снаваў замак Баркулабава, а ў 1568 г. засяліў "села: 
Вендорож, Куты, Ловечы, Будиша людьми прихожи-
ми"38. Захады Б.Корсака, відавочна, былі звязаныя з 
разбурэннямі, выкліканымі ў Аршанскім павеце па- 
дзеямі Інфлянцкай вайны.

Падатковы квіт 1602 г. таксама ілюструе актыўную 
дзейнасць Л.Сапегі па пашырэнні сваіх "отчызных" ула-
данняў праз набыццё суседніх, прылеглых маёнткаў. 
Так, адну частку Чарэйскага маёнтка ён набыў у 1596 г.  
за 600 коп літоўскіх грошай (1500 злотых польскіх) у 
трайдэнскага старосты Пятра Стаброўскага (з 1600 г. 
парнаўскі кашталян). Другую частку Л.Сапега атрымаў 
у 1599 г. ад свайго стрыечнага брата кухмістра ВКЛ 
Мікалая Сапегі за тое, што перадаў яму права вало-
дання Астрынскай воласцю39. Яшчэ некаторыя часткі 
Чарэйскай воласці былі набытыя ім у шляхціча Лявона 
Здановіча "и иншых особ правом вечыстым"40. Некато-
рыя часткі воласці Худава Л.Сапега выкупіў у Марціна 
і Астафея Курчаў, Себасцьяна Свяцкага і іншых шлях-
цічаў41. Заўважым, што Марцін Курч быў жанаты на ся-
стры Льва Сапегі Зоф’і42. А ў 1599 г. дзве княгіні Луком-
скія, на той момант ужо ўдовы, Багдана і Марына такса-
ма "правомъ вечыстым" прадалі Л.Сапегу свае часткі ў 
Карэвічах43. Захаваўся інвентар двара Б.Лукомскай у 
Карэвічах, складзены 11 лістапада 1599 г. пры прода-
жы яго канцлеру ВКЛ. Двор знаходзіўся ў значным за-
пусценні, і большая частка яго маёмасці была — "ста-
рая, вже опалая"44. Відаць па ўсім, знаходзячыся ўжо ў 
вельмі сталым узросце і даўно застаўшыся без мужа45, 
удава не магла належным чынам кіраваць гаспадар-
кай, таму вымушана была прадаць Карэвічы замож-
наму суседу. Пераход маёнтка ва ўладанне Л.Сапегі 
павінен быў стымуляваць яго далейшае гаспадарчае 
аднаўленне і развіццё.

Такім чынам, падатковы квіт 1602 г. з’яўляецца 
важнай крыніцай па вывучэнні як самога маёнтка 
Чарэя, так і ўсёй Паўночна-Усходняй Беларусі. Зме- 
шчаныя ў ім дадзеныя дазваляюць прааналізаваць 
эканамічны патэнцыял і гаспадарчую спецыялізацыю 
маёнтка (вытворчасць збожжа), прыкладна акрэсліць 
сацыяльную структуру і колькасць яго насельніцтва. 
Пры гэтым можна выявіць некаторыя рэгіянальныя 
тэндэнцыі сацыяльна-эканамічнага жыцця беларуска-

га Падзвіння ў канцы XVI — пачатку XVII ст.: актыў-
ныя працэсы ўнутранай каланізацыі, позняе і абмежа-
ванае правядзенне валочнай памеры ды захаванне 
традыцыйнай сістэмы падаткаабкладання з "дымоў", 
скарачэнне колькасці баяр, афармленне буйнога маг-
нацкага землеўладання. Таксама звернем увагу, што 
разгледжаны дакумент дае дадатковую інфармацыю 
для вывучэння гісторыі лакальнай шляхецкай суполь-
насці Аршанскага павета.

яры // Статут Вялікага княства Літоўскага 1588: Тэксты. 
Давед. Камент. Мінск, 1989. С. 461—462; Доўнар А.Б. Ся-
ляне-слугі Беларусі другой паловы XVI — сярэдзіны XVIII ст. 
С. 27, 28—56, 60—61, 81—100 і інш.

19 Volumina Constitutionum. T. II (1550—1609), vol. 2 
(1587—1609). S. 297, 313.

20 Стрый Л.Сапегі кухмістр ВКЛ Міхал Сапега 3 жніў-
ня 1591 г. саступіў таму частку сваёй спадчыннай улас-
насці разам з правам апякунства на манастыр Св. Троі-
цы. Л.Сапега збудаваў наноў царкву і манастыр, а так-
сама 20 студзеня 1599 г. абнавіў і павялічыў фундуш на 
ўтрыманне манастыра: Ярашэвіч А. Чарэйскі Троіцкі ма-
настыр // Вялікае Княства Літоўскае: Энцыклапедыя. У 
2 т. Т. 2. С. 740; Lulewicz H. Sapieha Lew h. Lis (1557—
1633). S. 100, 102. Тэкст фундуша Л.Сапегі Чарэйска-
му манастыру Св. Троіцы гл. у: AGAD. Zbiór Branickich z 
Suchej. Sygn. 39/53. S. 552—554. Друк у: Довгялло Д. Че-
рейский монастырь. С. 23—25.

21 Цяпер в. Абчуга Крупскага раёна Мінскай вобласці.
22 З гарадскіх валок, рынкавых і вулічных пляцаў "ма-

лых" мястэчак плаціўся шосавы падатак (з продажу сель-
скагаспадарчай прадукцыі і рамесных вырабаў). Гл. падат-
ковы ўніверсал сойма 1578 г.: Volumina Constitutionum. T. II 
(1550—1609), vol. 1 (1550—1585). Warszawa, 2005. S. 424.

23 Volumina Constitutionum. T. II (1550—1609), vol. 2 
(1587—1609). S. 299, 314.

24 Довгялло Д. Черейский монастырь. С. 27. Такая 
стаўка падатку была замацавана яшчэ ўніверсалам 
Галоўнага сойміка ВКЛ 1577 г.: Akta zjazdów stanów 
Wielkiego Księstwa Litewskiego. T. 2. S. 41.

25 Довгялло Д. Черейский монастырь. С. 26.
26 У дадзеным выпадку вызваленне ад падаткаў не 

магло быць звязана з разбурэннем мястэчка, паколь-
кі ніякіх баявых дзеянняў у 1590-я гг. у гэтым рэгіёне не 
адбывалася. Уварванне казакоў у канцы 1595 — пачат-
ку 1596 г. на чале з С.Налівайкам закранула толькі ўс-
ходнюю частку Аршанскага павета. Заснаванне часовых 
"слабод" для прыцягнення ў гарады і мястэчкі новага на-
сельніцтва ды актывізацыі іх эканамічнага жыцця было ў 
ВКЛ шырока распаўсюджанай практыкай. Гл., напр.: Бо-
хан Ю.М. Мястэчкі і працэсы ўрбанізацыі на землях Бе-
ларусі ў XV—XVIII стст. Мінск, 2018. С. 207—208.

27 Для параўнання: у 1591 г. маёнтак Чарэя складаў-
ся са 170 "дымоў": Спиридонов М.Ф. Закрепощение кре-
стьянства Беларуси (ХV—ХVІ вв.). С. 65.

28 Копысский З.Ю. Экономическое развитие горо-
дов Белоруссии в XVI — первой половине XVII в. С. 29.

29 Спірыдонаў М. Полаччына ў сярэдзіне XVI ст. // 
Commentarii Polocenses Historici — Полацкія гістарыч-
ныя запіскі. Т. 1. 2004. С. 10, 12. Гл. таксама: Варонін В.А. 
Рэестр путных баяр Полацкага ваяводства 1585 г. С. 7.

30 Skarbowośс w Polsce i jej dzieje za Stefana Batorego 
(Żródła dziejowe. T. VIII). Warszawa, 1881. S. 469. На валь-
ным сойме 1578 г. былі ўхваленыя ланавае (стаўка —  
1 злоты з валокі), шос, чопавае і пагалоўнае з яўрэяў на 
два гады: Volumina Constitutionum. T. II (1550—1609), vol. 1  
(1550—1585). S. 421—430. Функцыі паборцы ў Аршан-
скім павеце выконваў князь Януш Баратынскі.

31 Filipczak-Kocur A. Podatki Litewskie w świetle uchwał 
sejmowych (1587—1632) // Acta Universitatis Wratislaviensis. 
Nr. 945. Historia LXVI. Studia z dziejów Rzeczypospolitej 
szlacheckiej. Wrocław, 1988. S. 124. Чопавае ў 1591 г. 
з Аршанскага павета складала 1400 злотых польскіх: 
Ibidem. S. 125.

32 Filipczak-Kocur A. Skarb litewski za pierwszych dwu 
Wazów. S. 279. Акрамя таго, чопавае ў ВКЛ было сабра-
на ў суме 33 726 злотых польскіх, а новападвышанае мы-
та — у памеры 63 900 злотых польскіх.

33 У фундушы Л.Сапегі ад 20 студзеня 1599 г. ад-

значалася, што з пяці сёлаў, якія надаваліся Чарэйска-
му манастыру Св. Троіцы, памера валок адбылася толь-
кі ў двух — Манастыр і Будзілава: Довгялло Д. Черей-
ский монастырь. С. 24.

34 М.Спірыдонаў прынцыпова не пагаджаўся з мер-
каваннямі У.Пічэты і В.Ляўко, што ў Паўночна-Усходняй 
Беларусі пераважала прымітыўная прамысловая гас-
падарка, а экспарт збожжа не адыгрываў значнай ролі: 
Спірыдонаў М. Полаччына ў сярэдзіне XVI ст. С. 14—15.

35 Alexandrowicz S. Miasteczka Białorusi jako ośrodki 
handlu w XVI i w I połowie XVII wieku. S. 113.

36 Гл., напр.: Копысский З.Ю. Экономическое разви-
тие городов Белоруссии в XVI — первой половине XVII в.  
С. 27—28; Alexandrowicz S. Miasteczka Białorusi jako 
ośrodki handlu w XVI i w I połowie XVII wieku. S. 82—104.

37 Цыт. паводле: Беларускія летапісы і хронікі. Мінск, 
1997. С. 188, 199. Аб унутранай каланізацыі зямель 
Усходняй Беларусі ў XVII—XVIII стст. гл. таксама: Мелеш-
ко В.И. Основные черты развития аграрных отношений 
в Восточной Белоруссии в XVII—XVIII вв. (до воссоеди-
нения с Россией) // Ежегодник по аграрной истории Вос-
точной Европы (1964). Кишинев, 1966. С. 252.

38 Цыт. паводле: Беларускія летапісы і хронікі. С. 180— 
181.

39 Lulewicz H. Sapieha Lew h. Lis (1557—1633). S. 100.
40 Довгялло Д. Черейский монастырь. С. 26.
41 Там жа. С. 27.
42 Sapiehowie. Materjały historyczno-genealogiczne i 

majᶐtkowe: W 3 t. T. 1. Petersburg, 1890. S. 72, 145, 189—
190. Памерлы ў пачатку 1602 г. М.Курч з’яўляўся віцеб-
скім войскім (1570—1585 гг.), гаспадарскім маршалкам 
(1585—1600 гг.) і дэрпцкім ваяводам (1600—1602 гг.), а 
яго сын А.Курч з 1599 г. быў парнаўскім падкаморым: 
Urzędnicy dawnej Rzeczypospolitej XII—XVIII wieku: Spisy. 
T. 9: Urzędnicy Inflanccy XVI—XVIII wieku. Spisy. Kórnik, 
1994. S. 54, 69, 175, 182, 244, 245.

43 Довгялло Д. Черейский монастырь. С. 27; Lulewicz 
H. Sapieha Lew h. Lis (1557—1633). S. 101. Багдана з Кор-
сакаў была жонкай ульскага старосты князя Канстанціна 
(Касцешы) Лукомскага, а Марына з Невельскіх — жон-
кай князя Сяргея Лукомскага.

44 Акты, издаваемые Виленской археографической 
комиссией: В 39 т. Т. 14: Инвентари имений XVI-го сто-
летия. Вильна, 1887. С. 641—642. У маёнтку пражывалі 
тры сям’і ("дымы") баяраў, пяць сем’яў сялян кунічнікаў, 
г. зн. тых, хто плаціў чынш, і дзве сялянскія сям’і, асноў-
най павіннасцю якіх было дзякла (прадуктовая рэнта). 
Акрамя таго, у маёнтку было 10 пустаўшчын — незасе-
леных і неапрацаваных участкаў зямлі.

45 Яе муж, ульскі староста К.Лукомскі, памёр недзе ў 
чэрвені 1581 г.: Kotarski H. Łukomski Konstanty h. własnego 
(zm. 1581) // PSB. T. 18. Wrocław etc., 1973. S. 557. Гл. 
таксама інвентар замка і мястэчка Ула, складзены па-
сля смерці князя К.Лукомскага гаспадарскім дварані-
нам Раманам Васільевічам Корсакам 8 ліпеня 1581 г.: 
Biblioteka Kórnicka Polskiej Akademii Nauk (Kórnik). Rkps. 
277. Acta oryginalnie za panowania Stefana Batorego.  
K. 35—36 v. Аналіз зместу інвентара гл. у: Латушкін А.М. 
Невядомы інвентар Улы 1581 г. і яго значэнне для дасле-
давання гісторыі Ульскага замка ў 60-я — 80-я гг. XVI ст. 
// Актуальныя праблемы крыніцазнаўства айчыннай гісто-
рыі: матэрыялы міжнароднай навукова-практычнай кан-
ферэнцыі. Віцебск, 2011. С. 34—38.

